
гражданка Л.В. Кирюшина шикаятенә бәйле рәвештә «Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешен компенсацияләү турында» Татарстан Республикасы Министрлар Кабинетының 2007 елның 18 гыйнварындагы 9 номерлы карары (Татарстан Республикасы Министрлар Кабинетының 2014 елның 21 маендагы 338 номерлы карары редакциясендә) белән расланган Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешенә компенсация алу буенча мөрәҗәгать итү һәм аны түләү тәртибе турындагы нигезләмәдәге аерым нормаларның конституциячеллеген тикшерү турындагы эш буенча


Казан шәһәре                                                                             2016 елның 27 мае 
Татарстан Республикасы Конституция суды, Рәисе Ф.Г. Хөснетдинов, судьялары Р.Ф. Гафиятуллин, Л.В. Кузьмина, Р.Г. Сәхиева, А.А. Хамматова, А.Р. Шакараев составында,
Татарстан Республикасы Конституциясенең 109 статьясына (дүртенче өлеш), «Татарстан Республикасы Конституция суды турында» Татарстан Республикасы Законының 3 статьясындагы бишенче һәм тугызынчы өлешләренә, 39 статьясындагы беренче өлешенә һәм икенче өлешенең 1 пунктына, 68, 83, 100, 101 һәм 103 статьяларына таянып,
ачык суд утырышында «Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешен компенсацияләү турында» Татарстан Республикасы Министрлар Кабинетының 2007 елның 18 гыйнварындагы 9 номерлы карары (Татарстан Республикасы Министрлар Кабинетының 2014 елның 21 маендагы 338 номерлы карары редакциясендә) белән расланган Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешенә компенсация алу буенча мөрәҗәгать итү һәм аны түләү тәртибе турындагы нигезләмәдәге аерым нормаларның конституциячеллеген тикшерү турындагы эшне карады. 
Эшне карауга гражданка Л.В. Кирюшинаның шикаяте сәбәп булды. Дәгъва белдерелә торган Нигезләмәдәге 8 пунктның Татарстан Республикасы Конституциясенә туры килү-килмәве мәсьәләсендә килеп туган билгесезлек эшне карауга нигез булды.
Докладчы судья А.Р. Шакараев мәгълүматын, яклар — гражданка Л.В. Кирюшина, дәгъва белдерелә торган норматив хокукый актны чыгарган орган вәкилләре — Татарстан Республикасының хезмәт, халыкны эш белән тәэмин итү һәм социаль яклау министры урынбасары Н.В. Бутаева, Татарстан Республикасы Хезмәт, халыкны эш белән тәэмин итү һәм социаль яклау министрлыгының юридик бүлеге башлыгы Р.Г. Миңнеголов аңлатмаларын, суд утырышына чакырылган: Татарстан Республикасы Президенты вәкиле — Татарстан Республикасы Президенты Дәүләт-хокук идарәсенең закон проектлары эшләү бүлеге баш киңәшчесе Л.К. Вәлиуллинаның, Татарстан Республикасы Дәүләт Советы вәкиле — Татарстан Республикасы Дәүләт Советы Аппаратының Хокук идарәсе башлыгы вазыйфаларын башкаручы М.Б. Сөнгатуллинның, Татарстан Республикасы Министрлар Кабинеты — Татарстан Республикасы Хөкүмәте вәкиле — Татарстан Республикасы Министрлар Кабинеты Аппараты Хокук идарәсенең административ хокук һәм законнарны системалаштыру бүлекчәсе мөдире Д.Н. Латыйпованың, Татарстан Республикасы Югары суды Рәисе вәкиле — Татарстан Республикасы Югары суды судьясы Э.С. Каминскийның, Татарстан Республикасы Арбитраж суды Рәисе вәкиле — Татарстан Республикасы Арбитраж судының суд практикасын анализлау һәм гомумиләштерү бүлеге башлыгы урынбасары Т.Р. Гыйззәтовның, Татарстан Республикасы Прокуроры вәкиле — Татарстан Республикасы прокуратурасы Федераль законнар үтәлешенә күзәтчелек итү идарәсенең норматив хокукый актларның законлылыгына күзәтчелек итү бүлеге башлыгы А.Р. Вәлиәхмәтовның, Татарстан Республикасында Кеше хокуклары буенча вәкаләтле вәкилдән — Татарстан Республикасында Кеше хокуклары буенча вәкаләтле вәкил аппаратының гражданнар хокукларын торгызу мәсьәләләре бүлеге башлыгы урынбасары Р.И. Сәйфетдинованың чыгышларын тыңлап, тапшырылган документларны һәм башка материалларны өйрәнгәннән соң, Татарстан Республикасы Конституция суды
билгеләде:
1. Татарстан Республикасы Конституция судына гражданка Л.В. Кирюшина «Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешен компенсацияләү турында» Татарстан Республикасы Министрлар Кабинетының 2007 елның 18 гыйнварындагы 9 номерлы карары (Татарстан Республикасы Министрлар Кабинетының 2014 елның 21 маендагы 338 номерлы карары редакциясендә) белән расланган Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешенә компенсация алу буенча мөрәҗәгать итү һәм аны түләү тәртибе турындагы нигезләмәнең (алга таба шулай ук — Нигезләмә) 8 пункты белән үзенең конституциячел хокуклары һәм ирекләре бозылуга карата шикаять белән мөрәҗәгать итте. 
Дәгъвалана торган норма нигезендә белем бирү оешмасы белән шартнамә төзегән һәм мәктәпкәчә белем бирү буенча төп белем бирү программасын тормышка ашыра торган тиешле белем бирү оешмасына баланы караштырып торган һәм караган өчен ата-ана түләвен керткән законлы вәкил (ата яки ана, уллыкка (кызлыкка) алучы, опекун) Татарстан Республикасы территориясендә урнашкан мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешенә компенсация (алга таба — компенсация) билгеләү һәм аны түләү өчен Республика матди ярдәм (компенсация түләүләре) үзәге бүлегенә Татарстан Республикасы территориясендәге яшәү (тору) урыны буенча, ә Татарстан Республикасы территориясендә теркәлмәгән гражданнар өчен — тиешле мәгариф оешмасы теркәлгән урын буенча гариза һәм түбәндәге документларны тапшыра: компенсация билгеләнә торган баланың туу турында таныклыгы күчермәсе (әгәр күчермә нотариуста таныкланмаса, төп нөсхәсе белән бергә); Нигезләмәнең 5 пункты нигезендә гариза бирүче гаиләсе составында исәпкә алынган, компенсация билгеләнә торган балага кадәр туган балаларның туу (уллыкка, кызлыкка алыну) турындагы таныклыклары күчермәләре; балага (балаларга) мөнәсәбәттә бер ата-ана (ата-аналар) ата-ана хокукыннан мәхрүм ителгән очракта суд карары; баланы тиешле мәгариф оешмасына урнаштыру турында килешү күчермәсе; компенсацияне банк аша алганда, мәгариф оешмасы белән килешү төзегән затның банктагы шәхси счеты номеры; белем бирү оешмасында баланы караштырып торган һәм караган өчен түләүгә квитанция күчермәсе; белем бирү оешмасыннан 18 яшьтән 23 яшькә кадәрге балаларның көндезге формада белем алуы турындагы белешмә кәгазе.
Гражданка Л.В. Кирюшинаның шикаятеннән һәм Татарстан Республикасы Конституция суды утырышында ясаган чыгышыннан аңлашылганча, аның улы М.Р. Кирюшин — инвалид һәм компенсацияләү төрендәге балалар бакчасына йөри. 2015 елның июнь аенда ханым Республика матди ярдәм үзәгенең Казан шәһәре Совет районы буенча бүлегенә балалар бакчасында баласын караштырып торган һәм караган өчен ата-ана түләвенең бер өлешенә компенсация алу турында гариза белән мөрәҗәгать иткән. Әмма компенсация билгеләү турындагы гаризаны кабул итүдән баш тартканнар, чөнки ул Нигезләмәнең 8 пункты белән билгеләнгән документларның тулы пакетын, шул исәптән баланы балалар бакчасына урнаштыру турында килешү күчермәсен тапшырмаган, шулай ук гаризасында шәхси мәгълүматларны эшкәртүгә ризалыкны күрсәтмәгән булган.
Гражданка Л.В. Кирюшина билгеләгәнчә, Россия Федерациясе субъектларының дәүләт хакимияте органнары һәм алар ведомствосындагы оешмалар «Дәүләт һәм муниципаль хезмәтләр күрсәтүне оештыру турында» 2010 елның 27 июлендәге 210-ФЗ номерлы Федераль закон күрсәтмәләре нигезендә гариза бирүчедән башка ведомстволар карамагында булган документлар һәм мәгълүмат бирүне таләп итәргә хокуклы түгел. Мөрәҗәгать итүче фикеренчә, әлеге мәгълүматларны Татарстан Республикасында дәүләт хезмәтләре күрсәтелгәндә ведомствоара мәгълүмати хезмәттәшлек (алга таба шулай ук — ведомствоара хезмәттәшлек) тәртибендә запрослар җибәрү юлы белән алырга мөмкин. Моңа бәйле рәвештә гражданка Л.В. Кирюшина Нигезләмәнең 8 пункты ведомствоара хезмәттәшлек тәртибендә алынырга мөмкин булган документларны тапшыру бурычын гражданнарга хокуксыз йөкли дип уйлый. 
Мөрәҗәгать итүче дәгъвалана торган нормадагы билгесезлекне булган хокук куллану практикасының компенсация билгеләү турындагы гаризаны анда шәхси мәгълүматларны эшкәртүгә ризалык хакында тамга булмаган очракта кабул итүдән баш тартуга мөмкинлек бирүдә дә күрә. Аның фикеренчә, Нигезләмәнең 8 пункты, үзендәге сүзгә-сүз мәгънәсеннән чыгып, гражданнан андый ризалык алу кирәклеге турында таләп билгеләми. 
Бәян ителгәннәр нигезендә гражданка Л.В. Кирюшина Татарстан Республикасы Конституция судыннан китерелгән хокукый җайга салуны Татарстан Республикасы Конституциясенең 2, 13, 28 (беренче һәм икенче өлешләр), 29 (беренче һәм икенче өлешләр), 30, 38 (беренче һәм өченче өлешләр), 54 (беренче өлеш) һәм 103 статьяларына туры килми дип тануны сорый, алар нигезендә кеше, аның хокуклары һәм ирекләре — иң зур хәзинә; кеше һәм граждан хокукларын һәм ирекләрен тану, үтәү һәм яклау — Татарстан Республикасының бурычы; Татарстан Республикасы — сәясәте кешегә лаеклы тормыш һәм ирекле үсеш тәэмин итүче шартлар булдыруга юнәлтелгән социаль дәүләт; закон һәм суд каршында һәркем тигез; дәүләт кеше һәм граждан хокукларының һәм ирекләренең тигезлеген социаль хәленә һәм башка шартларга бәйсез рәвештә гарантияли; гражданнарның хокукларын һәм ирекләрен чикләүнең теләсә кайсы рәвеше тыела; Татарстан Республикасында кеше һәм граждан хокукларын һәм ирекләрен дәүләт тарафыннан яклауның тигез хокукы гарантияләнә; гражданнар шәхси, социаль-икътисади хокукларның һәм ирекләрнең бөтен тулылыгына ия; гаилә, ана булу һәм балачак дәүләт яклавында; дәүләт гаилә турында, ананың һәм баланың сәламәтлеген тәэмин итү һәм балаларны тәрбияләү турында кайгырта; һәркемгә гарипләнгән очракта, балаларны тәрбияләү өчен һәм законда билгеләнгән башка очракларда социаль тәэминат гарантияләнә; Татарстан Республикасы Министрлар Кабинеты Татарстан Республикасы территориясендә Россия Федерациясе Конституциясенең, Татарстан Республикасы Конституциясенең, федераль законнарның һәм Россия Федерациясенең башка норматив хокукый актларының, Татарстан Республикасы законнарының һәм башка норматив хокукый актларының үтәлешен тәэмин итә, карарлар һәм күрсәтмәләр чыгара, аларның үтәлешен тикшерә. 
1.1. Татарстан Республикасы Конституция суды утырышында гражданка Л.В. Кирюшина шикаять предметына төгәллек кертте һәм карала торган Нигезләмәдәге компенсациянең барлык кирәкле документлары белән гаризаны тапшырган айдан башлап билгеләнүен һәм түләнүен күздә тота торган 10 пунктның конституциячеллеген дә тикшерүне сорады. Аның фикеренчә, компенсация шартсыз характерга ия һәм аны алуга хокук мәктәпкәчә белем бирү буенча төп белем бирү программасын тормышка ашыра торган тиешле белем бирү оешмасына баланы караштырып торган һәм караган өчен ата-ана түләвен ата яки ана (законлы вәкил) керткән вакыттан гамәлгә ашырылырга тиеш. 
Шул ук вакытта Татарстан Республикасы Конституция суды түбәндәгегә игътибар итә: Нигезләмәнең 10 пункты билгеләгән җайга салу компенсация алу хокукын гамәлгә ашыруга юнәлгән, мөрәҗәгать итү характерына ия һәм аны алуга хокуклы гражданнардан аерым гамәлләр кылуны таләп итә. Үзенең хокукый табигате буенча әлеге норма гражданнарның компенсация алуга хокукын гамәлгә ашыру механизмын беркетеп, шул исәптән аны билгеләү һәм түләү тәртибен раслап, гражданнарның компенсация алуга хокукын гамәлгә ашыру мөмкинлеген шик астына куймый һәм гражданнарның конституциячел хокукларын боза торган итеп карала алмый, һәм, димәк, аның Татарстан Республикасы Конституциясенә туры килү-килмәве мәсьәләсендә билгесезлек юк. Мондый алым Россия Федерациясе Конституция Суды практикасына туры килә, аның буенча гражданнарга социаль ярдәм чараларын билгеләү өчен теләсә кайсы вакытта аларга хокук барлыкка килгәннән соң мөрәҗәгать итү мөмкинлеген бирә торган, шулай ук күрсәтелгән чаралар билгеләнә башлаган вакытларны билгели һәм гражданнарга аларны билгеләү турында гариза белән мөрәҗәгать итү бурычын йөкли торган норматив җайга салу социаль тәэминатка хокукны киртәләрсез гамәлгә ашыруны тәэмин итүгә юнәлгән, гражданга әлеге хокукны тормышка ашыру (тормышка ашырудан баш тарту) буенча гамәлләр иреге бирә, социаль ярдәм чараларын билгеләү өчен вакытында мөрәҗәгать итәргә булышлык итә һәм ул үзеннән-үзе гражданнарның нинди дә булса хокукларын боза торган итеп карала алмый (2005 елның 24 мартындагы 76-О номерлы; 2006 елның 17 октябрендәге   380-О номерлы һәм 2014 елның 29 маендагы 1100-О номерлы билгеләмәләр). 
Моннан тыш, әлеге нигезләмәнең конституциячеллегенә дәгъва белдереп, мөрәҗәгать итүче фактта компенсацияне Республика матди ярдәм (компенсация түләүләре) үзәге бүлегенә мөрәҗәгать итү моментыннан түгел, ә мәгариф оешмасында баланы караштырып торган һәм караган өчен ата-ана түләвен кертү моментыннан билгеләү кирәклеге турында мәсьәлә куя. Ләкин әлеге мәсьәләне хәл итү Татарстан Республикасы Министрлар Кабинетының дискрецион вәкаләтләренә керә. 
Шулай итеп, гражданка Л.В. Кирюшина шикаяте Нигезләмәдәге 10 пунктның конституциячеллеген тикшерү өлешендә карауга кабул ителә алмый, чөнки ул «Татарстан Республикасы Конституция суды турында» Татарстан Республикасы Законының шикаять бирелергә мөмкин дигән таләпләренә җавап бирми, ә анда куелган мәсьәләләрне хәл итү Татарстан Республикасы Конституция суды карамагына керми.
1.2. «Татарстан Республикасы Конституция суды турында» Татарстан Республикасы Законының 68 статьясындагы өченче өлеше нигезендә Татарстан Республикасы Конституция суды бары тик мөрәҗәгатьтә күрсәтелгән предмет буенча һәм мөрәҗәгатьтә күрсәтелгән орган актының конституциячеллеге шик тудыручы өлешенә карата гына карарлар кабул итә. 
[bookmark: _GoBack]Шулай итеп, «Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешен компенсацияләү турында» Татарстан Республикасы Министрлар Кабинетының 2007 елның 18 гыйнварындагы 9 номерлы карары (Татарстан Республикасы Министрлар Кабинетының 2014 елның 21 маендагы 338 номерлы карары редакциясендә) белән расланган Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешенә компенсация алу буенча мөрәҗәгать итү һәм аны түләү тәртибе турындагы нигезләмәнең 8 пункты әлеге эш буенча Татарстан Республикасы Конституция судының карау предметы булып тора, чөнки аның нигезләмәләрендә — аларга булган хокук куллану практикасы белән салынган мәгънә буенча — билгесезлек шул дәрәҗәдә ки, алар билгеләгән документлар законлы вәкил (ата яки ана, уллыкка (кызлыкка) алучы, опекун) тарафыннан мәҗбүри рәвештә тапшырылырга тиеш, ә компенсация билгеләү турындагы гаризада аның шәхси мәгълүматларын эшкәртүгә ризалык хакында тамга булырга тиеш. 
2. Мөрәҗәгать итүче тарафыннан дәгъвалана торган хокукый норма тәрбия, мәгариф буенча гомуми мәсьәләләргә, шулай ук социаль яклау өлкәсенә кагыла, алар Россия Федерациясе Конституциясе нигезендә Россия Федерациясенең һәм аның субъектларының уртак карамагында (72 статья, 1 өлешнең «е» һәм «ж» пунктлары). Россия Федерациясенең һәм Россия Федерациясе субъектларының уртак карамагындагы мәсьәләләр буенча федераль законнар һәм Россия Федерациясе субъектларының шулар нигезендә кабул ителүче законнары һәм башка норматив хокукый актлары чыгарыла; Россия Федерациясе субъектларының законнары һәм башка норматив хокукый актлары федераль законнарга каршы килә алмый (Россия Федерациясе Конституциясенең 76 статьясы, 2 һәм 5 өлешләр). 
Дәгъвалана торган норматив хокукый актны кабул итү моментына «Мәгариф турында» 1992 елның 10 июлендәге 3266-1 номерлы Россия Федерациясе Законы (2006 елның 5 декабрендәге 207-ФЗ номерлы Федераль закон редакциясендә) гамәлдә булган, аның 52.2 статьясы нигезләмәләре белән шул күздә тотылган булган: мәктәпкәчә белем бирү буенча төп гомуми белем бирү программасын тормышка ашыра торган дәүләт һәм муниципаль мәгариф учреждениеләренә йөрүче балаларны тәрбияләүгә материаль ярдәм күрсәтү максатларында ата-аналарга (законлы вәкилләргә) ата-ана түләвенең бер өлешенә компенсация түләнә; компенсация алу өчен мөрәҗәгать итү тәртибе, шулай ук аны түләү тәртибе Россия Федерациясе субъектларының дәүләт хакимияте органнары тарафыннан билгеләнә. 
Шулай итеп, Татарстан Республикасы Министрлар Кабинеты «Мәктәпкәчә белем бирү буенча төп гомуми белем бирү программасын тормышка ашыручы дәүләт һәм муниципаль мәгариф оешмаларында баланы тәрбияләп тоткан өчен ата-ана түләвенең бер өлешен компенсацияләү турында» 2007 елның 18 гыйнварындагы 9 номерлы карарын кабул итеп, үзенә федераль законнар нигезендә бирелгән һәм Татарстан Республикасы Конституциясенең үзара бәйләнештә булган 102 (4 пункт) һәм 103 статьялары нигезләмәләренә таянган вәкаләтен законлы рәвештә гамәлгә ашырган. 
3. Татарстан Республикасы Конституциясе Татарстан Республикасын социаль дәүләт дип игълан итеп (13 статья), шуны беркетә: гаилә, ана булу һәм балачак дәүләт яклавында, дәүләт гаилә турында, ананың һәм баланың сәламәтлеген тәэмин итү һәм балаларны тәрбияләү турында кайгырта (38 статья, беренче һәм өченче өлешләр); һәркемгә шул исәптән балаларны тәрбияләү өчен һәм законда билгеләнгән башка очракларда социаль тәэминат гарантияләнә (54 статья, беренче өлеш). Мәгънәләре буенча тиңдәш гарантияләр Россия Федерациясе Конституциясе, шул исәптән аның 7, 38 (1 өлеш) һәм 39 (1 өлеш) статьялары белән билгеләнгән. 
Әлеге конституциячел нормалар 1996 елның 3 маендагы Европа социаль хартиясенең (яңадан каралганының) 16 статьясы нигезләмәләренә туры килеп тора, аларда күздә тотылганча, җәмгыятьнең төп күзәнәге буларак гаиләнең бар яктан да үсеш алуы өчен кирәкле шартлар белән тәэмин итү максаты белән яклар гаилә тормышын икътисади, хокукый һәм социаль яклауга, аерым алганда, социаль һәм гаилә пособиеләре, салым ташламалары, гаиләгә торак бирү, яшь гаиләләргә ярдәм һәм башка тиешле чаралар аша ярдәм итүне үз өсләренә алалар. 
3.1. Россия Федерациясенең мәгариф өлкәсендәге дәүләт сәясәтенең төп принциплары, мәгариф системасының эшләп торуының һәм белем бирү эшчәнлеген гамәлгә ашыруның гомуми кагыйдәләре хәзерге вакытта «Россия Федерациясендә мәгариф турында» 2012 елның 29 декабрендәге 273-ФЗ номерлы Федераль закон белән билгеләнгән, аның 65 статьясы нигезләмәләре буенча белем бирү эшчәнлеген гамәлгә ашыра торган оешманы гамәлгә куючы баланы караштырып торган һәм караган өчен ата-анадан (законлы вәкилләрдән) алына торган түләүне (алга таба — ата-ана түләве) һәм аның күләмен билгели. Әлеге статьяның 5 өлеше нигезендә мәктәпкәчә белем бирү буенча белем бирү программасын гамәлгә ашыра торган мәгариф оешмаларына йөрүче балаларны тәрбияләүгә һәм укытуга матди ярдәм итү максатларында ата-ана түләвен керткән ата-анага (законлы вәкилләргә) компенсация алуга хокук бирелә. Компенсация алу өчен мөрәҗәгать итү тәртибе һәм аны түләү тәртибе Россия Федерациясе субъектларының дәүләт хакимияте органнары тарафыннан билгеләнә, ә компенсацияне түләүгә бәйле чыгымнарны финанс белән тәэмин итү Россия Федерациясе субъектларының чыгым йөкләмәсе булып санала (6 һәм 7 өлешләр). 
Татарстан Республикасында компенсация алуга хокук «Мәгариф турында» 2013 елның 22 июлендәге 68-ТРЗ номерлы Татарстан Республикасы Законының 21 статьясында билгеләнгән, аның нигезендә әлеге компенсация ата-анага (законлы вәкилләргә) өстәмә социаль ярдәм чарасы булып тора, Татарстан Республикасы бюджеты хисабына финанслана, ә аны алу тәртибе Татарстан Республикасы Министрлар Кабинеты тарафыннан билгеләнә.
Нигезләмәнең 7 пункты буенча компенсация белем бирү оешмасы белән шартнамә төзегән һәм мәктәпкәчә белем бирү буенча төп белем бирү программасын тормышка ашыра торган тиешле белем бирү оешмасына баланы тәрбияләп тоткан өчен ата-ана түләвен керткән законлы вәкилгә (атага яки анага, уллыкка (кызлыкка) алучыга, опекунга) (алга таба — законлы вәкил) билгеләнә һәм түләнә. Компенсация алу өчен законлы вәкил Республика матди ярдәм (компенсация түләүләре) үзәге бүлегенә Татарстан Республикасы территориясендәге яшәү (тору) урыны буенча, ә Татарстан Республикасы территориясендә теркәлмәгән гражданнар өчен — тиешле мәгариф оешмасы теркәлгән урын буенча гариза һәм Нигезләмәнең дәгъвалана торган 8 пунктында каралган документлар тапшыра. Нигезләмәнең 9 пункты белән тапшырылган документлар һәм мәгълүматлар нигезендә Республика матди ярдәм (компенсация түләүләре) үзәге бүлеге 10 көн эчендә компенсация билгеләү турында яки аны билгеләүдән баш тарту хакында карар кабул итә һәм гариза бирүчегә кабул ителгән карар турында хәбәр итә дип билгеләнгән. Нигезләмәнең үзара бәйләнештәге 8 һәм 11 пунктлары эчтәлегеннән аңлашылганча, законлы вәкилгә күрсәтелгән дәүләт учреждениесенә гариза һәм тиешле документлар белән бер генә тапкыр мөрәҗәгать итү җитә, шуннан соң аңа компенсация ай саен аны алуга хокукны расларга кирәк булмыйча түләнеп бара, чөнки алдагы ата-ана түләве турында мәгълүматлар муниципаль берәмлекнең дәүләт һәм муниципаль мәгариф учреждениеләрендә ата-ана түләве исәбен алып бару өчен җаваплы органы һәм мәктәпкәчә белем бирү буенча белем бирү программасын тормышка ашыра торган бүтән мәгариф оешмалары тарафыннан бирелә. 
Шул рәвешле үзенең хокукый табигате һәм асылы буенча китерелгән җайга салу компенсация түләү мәсьәләсен хәл итү өчен җаваплы органны, компенсация алу шартларын, компенсацияне билгеләү турында яки аны билгеләүдән баш тарту хакында карар кабул ителү вакытын билгели торган оештыру-процедура механизмы булып тора. 
Компенсация алуга дәгъва итүче гражданның һәм Республика матди ярдәм (компенсация түләүләре) үзәге бүлегенең Нигезләмәдәге 8 пункт белән күздә тотылган документлар аша үзара бәйләнешенә дәүләт һәм муниципаль хезмәтләр күрсәтү белән бәйле мөнәсәбәтләрне җайга сала торган «Дәүләт һәм муниципаль хезмәтләр күрсәтүне оештыру турында» 2010 елның 27 июлендәге 210-ФЗ номерлы Федераль закон нормаларының гамәли көче кагыла. Мондый нәтиҗә әлеге Федераль законның 1 статьясындагы 2 өлеше һәм 2 статьясындагы 8 пунктының үзара бәйләнештә булган нигезләмәләреннән килеп чыга, алар буенча аның гамәлдә булу көче, аерым алганда, дәүләт һәм муниципаль хезмәтләр күрсәтүдә катнаша торган оешмаларның эшчәнлегенә кагыла, алар исәбенә дәүләт органы ведомствосындагы оешмалар — тиешенчә Россия Федерациясе субъектының дәүләт хакимияте органы тарафыннан булдырылган дәүләт учреждениеләре һәм унитар предприятиеләр, шулай ук дәүләт хезмәтләрен күрсәтү өчен кирәкле һәм мәҗбүри булган хезмәтләрне күрсәтә торган башка оешмалар керә. Бу шулай ук югарыда күрсәтелгән Федераль законның 12 статьясы нигезендә кабул ителгән Татарстан Республикасы Хезмәт, халыкны эш белән тәэмин итү һәм социаль яклау министрлыгының 2014 елның 19 ноябрендәге 639 номерлы боерыгы белән раслана, аның белән компенсация билгеләү буенча дәүләт хезмәтен күрсәтү стандартын һәм тәртибен билгели торган Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешенә компенсация билгеләү буенча дәүләт хезмәтен күрсәтүнең административ регламенты расланган. 
Дәүләт хезмәтләрен күрсәткәндә гариза бирүче белән бәйләнешкә карата таләпләрне билгеләп, «Дәүләт һәм муниципаль хезмәтләр күрсәтүне оештыру турында»гы Федераль закон шуны күздә тота: дәүләт хезмәтләрен күрсәтә торган органнар гариза бирүчедән Россия Федерациясе норматив хокукый актлары, Россия Федерациясе субъектларының норматив хокукый актлары нигезендә дәүләт хезмәтләрен күрсәтә торган органнар, башка дәүләт органнары яисә дәүләт органнары ведомствосындагы дәүләт хезмәтләрен күрсәтүдә катнаша торган оешмалар карамагында булган документлар һәм мәгълүмат бирүне таләп итәргә хокуклы түгел (7 статьяның 1 өлешендәге 2 пункты). 
Әлеге таләпне билгеләп, федераль закон чыгаручы шул ук вакытта югарыда күрсәтелгән статьяның 6 өлеше нигезендә ведомствоара хезмәттәшлек тәртибендә таләп ителә алмаган аерым документлар мөнәсәбәтендә чыгарма күздә тоткан. Карала торган эшнең предметына карата андый документлар исәбенә түбәндәгеләр керә: гражданлык хәле актларын дәүләт теркәве турында таныклыклар; белем бирү эшчәнлеген башкара торган оешмалар бирүче уку белән бәйле документлар; гражданның социаль ярдәм алуга хокукын раслый торган документлар. 
Шуны да билгеләп үтәргә кирәк, тиңдәш характердагы чыгарма гариза бирүчеләрдән дәүләт хезмәтләрен алу өчен кирәкле һәм башка дәүләт органнары, җирле үзидарә органнары, оешмаларга мөрәҗәгать итү белән бәйле булган гамәлләрне, шул исәптән килештерүләрне башкаруны таләп итүне тыю мөнәсәбәтендә дә куелган. Күрсәтелгән Федераль законның 7 статьясындагы 1 өлешенең 3 пункты һәм 9 статьясының 1 өлешендәге 2 пунктының үзара бәйле нигезләмәләре буенча андый чыгарма, аерым алганда, Россия Федерациясе субъекты дәүләт хакимиятенең башкарма органнары тарафыннан дәүләт хезмәтләрен күрсәтү өчен Россия Федерациясе субъектының норматив хокукый акты раслый торган хезмәтләр исемлегенә кертелүче кирәкле һәм мәҗбүри булган хезмәтләр мөнәсәбәтендә беркетелгән. 
Татарстан Республикасында Татарстан Республикасы дәүләт хакимиятенең башкарма органнары тарафыннан дәүләт хезмәтләрен күрсәтү өчен кирәкле һәм мәҗбүри булган һәм дәүләт хезмәтләре күрсәтүдә катнашучы оешмалар күрсәтә торган хезмәтләр исемлеге Татарстан Республикасы Министрлар Кабинетының 2011 елның 13 августындагы 675 номерлы карары белән расланган. Күрсәтелгән Исемлеккә шул исәптән белем бирү эшчәнлеген башкара торган оешмалар тарафыннан белешмәләр һәм башка документлар бирү буенча хезмәтләр кертелгән. 
Димәк, дәгъва белдерелә торган нормада законлы вәкил (ата яки ана, уллыкка (кызлыкка) алучы, опекун) тарафыннан компенсация алу өчен Республика матди ярдәм (компенсация түләүләре) үзәге бүлегенә мәҗбүри рәвештә тапшырылырга тиешле документларны, шул исәптән баланы тиешле мәгариф оешмасына урнаштыру турында килешү күчермәсен, белем бирү оешмасында баланы караштырып торган һәм караган өчен түләүгә квитанция күчермәсен билгеләп, Татарстан Республикасы Министрлар Кабинеты югарыда аталган федераль һәм республика законнары нормаларына таянган  һәм законнарда билгеләнгән компенсация түләүгә гарантия алу хокукын тормышка ашыруга комачаулый торган ниндидер өстәмә нигезсез таләпләр куймаган. 
3.2. «Татарстан Республикасы Конституция суды турында» Татарстан Республикасы Законының 68 статьясындагы икенче өлеше нигезендә Татарстан Республикасы Конституция суды, карала торган актның сүзгә-сүз мәгънәсен дә, хокук куллану практикасындагы мәгънәсен дә бәяләп, шулай ук норматив хокукый актлар системасындагы урынын исәпкә алып, эш буенча карар кабул итә. Шуңа бәйле рәвештә Нигезләмәнең дәгъвалана торган нормасының конституциячеллеген аның хокуктагы кулланылуы күзлегеннән чыгып әлеге мәсьәләгә катнашы булган башка норматив хокукый актлар, аерым алганда, Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешенә компенсация билгеләү буенча дәүләт хезмәте күрсәтүнең административ регламенты (алга таба — Административ регламент) белән үзара бәйләнештә бәяләргә кирәк. 
Административ регламент (гражданка Л.В. Кирюшинаның компенсация билгеләү турында гариза белән мөрәҗәгать итү моментына гамәлдә булган редакциясендә) нормаларына анализ шуны күрсәтә: аның белән, Нигезләмәнең дәгъвалана торган 8 пункты белән чагыштырганда, ведомствоара хезмәттәшлек кысаларында алына торган документларның тулырак исемлеге билгеләнгән. Шулай, Административ регламентның 2.5 пункты нигезендә көндезге формада белем алучы 18 яшьтән 23 яшькә кадәрге балалары булмаган гариза бирүчегә шәхсән мөрәҗәгать иткәндә гариза гына тапшыру җитәрлек булган. Шул ук вакытта башка документлар, шул исәптән Нигезләмәнең дәгъва белдерелә торган 8 пункты белән каралганнары Административ регламентның 2.6 пункты нигезендә ведомствоара хезмәттәшлек кысаларында алынырга тиеш булган һәм гариза бирүченең аларны тапшырмавы әлеге хезмәтне күрсәтүдән баш тартуга нигез була алмаган. 
Татарстан Республикасы Хезмәт, халыкны эш белән тәэмин итү һәм социаль яклау министрлыгының 2015 елның 12 октябрендәге 730 номерлы боерыгы белән Административ регламент яңа редакциядә бәян ителгән. Шулай да Административ регламентның хәзер гамәлдә булган редакциясендә дә әлеге хезмәт күрсәтелсен өчен гариза бирүче тапшырырга тиешле документлар һәм ведомствоара хезмәттәшлек тәртибендә алына торган документлар исемлекләре Нигезләмәнең дәгъва белдерелә торган 8 пунктында каралган документлар исемлеге белән туры килми. 
Шул ук вакытта «Дәүләт һәм муниципаль хезмәтләр күрсәтүне оештыру турында»гы Федераль законның 7 статьясындагы 6.1 өлеше нигезендә Россия Федерациясе субъектлары дәрәҗәсендә документларны ведомствоара хезмәттәшлек тәртибендә алу, турыдан-туры федераль законда каралган очраклардан тыш, бары тик Россия Федерациясе субъекты законы яки Россия Федерациясе субъекты дәүләт хакимиятенең югары башкарма органы норматив хокукый акты белән каралганда гына мөмкин. 
Моңа бәйле рәвештә дәгъва белдерелә торган Нигезләмә чикләреннән чыга торган Административ регламент билгеләгән җайга салу «Дәүләт һәм муниципаль хезмәтләр күрсәтүне оештыру турында»гы Федераль законның китерелгән нормалары белән, шулай ук гомумән хокукый дәүләт һәм закон өстенлеге конституциячел принциплары белән дә, шул исәптән Татарстан Республикасы Конституциясенең 29 статьясы (өченче өлеш) нигезләмәсе белән туры килми, аның буенча конституциячел хокукларны һәм ирекләрне гамәлгә ашыру, саклау һәм яклау тәртибе законнар белән билгеләнә. 
Моннан чыгып, Татарстан Республикасы Конституция суды шуны билгеләп үтә: Административ регламент гамәлдәге редакциясендә дә, үз көчен югалткан редакциясендә дә ата-ана түләвенең бер өлешенә компенсация билгеләү яки билгеләүдән баш тарту турында карар кабул итү өчен нинди дә булса өстәмә нигезләр билгели алырлык тиешле норматив хокукый акт булып тормый. Әмма әлеге ведомство норматив хокукый акты «Татарстан Республикасы Конституция суды турында» Татарстан Республикасы Законының 3 статьясы нигезендә гражданнар шикаятьләре буенча Татарстан Республикасы Конституция судының карау предметы була алмый. 
3.3. Татарстан Республикасы Конституциясе нигезендә һәркем хосусый тормышының кагылгысызлыгына, шәхси һәм гаилә серенә, үзенең намусын һәм абруйлы исемен яклауга хокуклы (36 статья, беренче өлеш). 
Россия Федерациясе субъектларының дәүләт хакимияте органнары, башка дәүләт органнары һәм җирле үзидарә органнары тарафыннан да башкарыла торган шәхси мәгълүматларны эшкәртү белән бәйле мөнәсәбәтләр «Шәхси мәгълүматлар турында» 2006 елның 27 июлендәге   152-ФЗ номерлы Федераль закон (2011 елның 25 июлендәге 261-ФЗ номерлы Федераль закон редакциясендә) белән җайга салына. Әлеге Федераль законның 9 статьясындагы 1 өлеше нигезендә шәхси мәгълүматлар субъекты үзенең шәхси мәгълүматларын бирү турында карар кабул итә һәм аларны эшкәртүгә ризалыкны ирекле рәвештә, үз ихтыяры белән һәм үз мәнфәгатендә бирә; шәхси мәгълүматларны эшкәртүгә ризалык конкрет, мәгълүматлы һәм аңлы булырга тиеш; башкасы федераль законда билгеләнгән булмаса, шәхси мәгълүматларны эшкәртүгә ризалык шәхси мәгълүматлар субъекты яки аның вәкиле тарафыннан аны алу фактын расларга мөмкинлек бирә торган теләсә кайсы формада бирелергә мөмкин. 
Шәхси мәгълүматларны эшкәртү шартлары шул ук Федераль законның 6 статьясы белән билгеләнгән. Андый шартларга, аерым алганда, шәхси мәгълүматлар субъектының үзенең шәхси мәгълүматларын эшкәртүгә ризалыгы, шулай ук «Дәүләт һәм муниципаль хезмәтләр күрсәтүне оештыру турында»гы Федераль законда каралган дәүләт хезмәтләрен күрсәтүдә катнаша торган оешмаларның функцияләрен һәм Россия Федерациясе субъектлары дәүләт хакимиятенең башкарма органнары вәкаләтләрен башкару кирәклеге керә. 
Китерелгән норманың сүзгә-сүз эчтәлегеннән аңлашылганча, күрсәтелгән шартлар үзара бәйләнештә тормыйлар һәм аларның һәрберсе шәхси мәгълүматлар эшкәртүнең мөстәкыйль нигезе булып тора. Алай гына да түгел, «Шәхси мәгълүматлар турында»гы Федераль законның 9 статьясындагы 2 өлеше гражданнарга дәүләт хезмәтләрен күрсәтүне аларның шәхси мәгълүматларын эшкәртүгә турыдан-туры бәйли, чөнки ул, шәхси мәгълүматларны эшкәртү дәүләт хезмәтләрен күрсәтүдә катнаша торган оешмалар фунцияләрен башкару өчен кирәк булган очракта, оператор мәгълүматлар эшкәртүне шәхси мәгълүматлар субъекты аларны эшкәртүгә ризалыгын кире алганда да дәвам итәргә хокуклы дип күздә тота. Башкача әйткәндә, дәүләт хезмәтләрен алу өчен мөрәҗәгать иткәндә, гариза бирүченең аның шәхси мәгълүматларын эшкәртүгә ризалыгы аларны алу өчен мәҗбүри шарт булып тормый. Әлеге шартларда Татарстан Республикасы Конституция суды шундый нәтиҗәгә килә: ата-ана түләвенең бер өлешенә компенсация билгеләү буенча дәүләт хезмәтен алу өчен мөрәҗәгать итеп һәм шуңа кирәкле документларны теркәп, дәүләт хезмәтләрен алучы фактта әлеге хезмәтне күрсәтү өчен кирәкле булган үзенең шәхси мәгълүматларын тапшыруга һәм эшкәртүгә ризалыгын белдерә. 
Димәк, Нигезләмәнең 8 пунктындагы нормалар хокук куллану практикасында мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешенә компенсация билгеләү буенча дәүләт хезмәтен күрсәтүдән баш тарту мөмкинлеген гражданның шундый дәүләт хезмәтен алу өчен бирелә торган гаризасында үзенең шәхси мәгълүматларын эшкәртүгә ризалыгы турында тамга булмаган очракта рөхсәт итә торган итеп кабул ителмәскә тиеш. 
Шулай итеп, Нигезләмәнең 8 пункты гамәлдәге хокукый җайга салу системасында, әлеге карарда ачыкланган конституциячел-хокукый мәгънәне исәпкә алып, үзенең характеры һәм гавами-хокукый билгеләнеше буенча дәүләт тарафыннан гражданнарның социаль яклауга хокукларын тормышка ашыру чараларын социаль ярдәм чараларын күрсәткәндә адреслылык принцибы үтәлеп тәэмин итүгә юнәлгән механизмның бер элементы булып тора, үзеннән-үзе гражданнарның, шул исәптән мөрәҗәгать итүченең конституциячел хокукларын юкка чыгара, чикли яки башкача боза торган итеп карала алмый һәм шуның белән Татарстан Республикасы Конституциясенә каршы килми. 
Гражданка Л.В. Кирюшинадан компенсация билгеләү турындагы гаризаны кабул итүдән баш тарту өчен нигез булган сәбәпләрнең, шул исәптән шәхси мәгълүматларны эшкәртүгә язма ризалыгы булмау сәбәбенең законлы һәм нигезле булуын тикшерү эшнең факттагы хәлләрен ачыклауны күздә тота, бу исә Татарстан Республикасы Конституция судының компетенциясенә керми, чөнки «Татарстан Республикасы Конституция суды турында» Татарстан Республикасы Законының 3 статьясындагы тугызынчы өлеше нигезендә Татарстан Республикасы Конституция суды фәкать хокук мәсьәләләрен генә хәл итә һәм конституциячел суд эшләрен башкарганда башка судлар яисә Татарстан Республикасы дәүләт хакимиятенең бүтән органнары компетенциясенә кергән барлык очракларда факттагы хәлләрне ачыклаудан һәм тикшерүдән тыелып кала. 
4. Нигезләмәнең мөрәҗәгать итүче тарафыннан дәгъвалана торган 8 пунктын Татарстан Республикасы Конституциясенә туры килә дип тану мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешенә компенсация алу өчен мөрәҗәгать итү тәртибен камилләштерүгә комачауламый. 
«Дәүләт һәм муниципаль хезмәтләр күрсәтүне оештыру турында»гы Федераль законның 7 статьясындагы 6.1 өлеше нигезендә Россия Федерациясе субъектының закон чыгаручысы яки Россия Федерациясе субъекты дәүләт хакимиятенең югары башкарма органы хәзерге вакытта граждан мөстәкыйль тапшыра торган һәм Россия Федерациясе субъекты дәүләт хакимиятенең башкарма органнары тарафыннан дәүләт хезмәтләрен күрсәтү өчен кирәкле документлар ведомствоара хезмәттәшлек кысаларында алынырга мөмкин булган үзенең хокукый җайга салуын билгеләргә хокуклы. 
Граждан тарафыннан мөстәкыйль тапшырылырга тиешле документлар һәм мәгълүматның, ведомствоара хезмәттәшлек кысаларында алынырга тиешле документларның тулы исемлеген билгеләүдә бердәм алымны тәэмин итү максатында, шулай ук Татарстан Республикасында дәүләт хезмәтләрен күрсәтү кысаларында ведомствоара мәгълүмати хезмәттәшлек системасын камилләштерү өчен хокукый һәм техник шартларның булуын исәпкә алып, Татарстан Республикасы Хөкүмәте федераль законнарның тиешле нигезләмәләренә таянган үзенең дискрецион вәкаләтләре чикләрендә ведомствоара хезмәттәшлек тәртибендә алынырга тиешле документлар исемлеген киңәйтергә хокуклы. 
Бәян ителгәннәр нигезендә, «Татарстан Республикасы Конституция суды турында» Татарстан Республикасы Законының 6 статьясына, 66 статьясындагы беренче һәм икенче өлешләренә, 67 статьясындагы беренче, икенче һәм алтынчы өлешләренә, 68, 69, 71 һәм 73 статьяларына, 104 статьясындагы беренче өлешенең 1 пунктына таянып, Татарстан Республикасы Конституция суды
карар чыгарды:
1. «Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешен компенсацияләү турында» Татарстан Республикасы Министрлар Кабинетының 2007 елның 18 гыйнварындагы 9 номерлы карары (Татарстан Республикасы Министрлар Кабинетының 2014 елның 21 маендагы 338 номерлы карары редакциясендә) белән расланган Мәктәпкәчә белем бирү буенча белем бирү программасын тормышка ашыра торган мәгариф оешмаларында баланы караштырып торган һәм караган өчен ата-ана түләвенең бер өлешенә компенсация алу буенча мөрәҗәгать итү һәм аны түләү тәртибе турындагы нигезләмәнең 8 пунктын Татарстан Республикасы Конституциясенә туры килә дип танырга. 
2. Әлеге Карар катгый, шикаятькә дучар ителә алмый, игълан ителү белән үз көченә керә, турыдан-туры гамәлдә була һәм башка органнар һәм вазыйфаи затлар тарафыннан раслануны таләп итми. 
3. «Татарстан Республикасы Конституция суды турында» Татарстан Республикасы Законының 72 статьясы буенча бу Карар «Ватаным Татарстан» һәм «Республика Татарстан» газеталарында кичекмәстән басылып чыгарга тиеш. Карар шулай ук «Татарстан Республикасы Конституция суды хәбәрләре»ндә басылып чыгарга тиеш. 

